Монгол Улсын Их Хурлын 2017 оны хаврын ээлжит чуулганы Өргөдлийн байнгын хорооны 5 дугаар сарын 02-ны өдөр /Мягмар гараг/-ийн хуралдааны гар тэмдэглэл
 

           Байнгын хорооны дарга Д.Сарангэрэл ирц, хэлэлцэх асуудлыг танилцуулж, хуралдааныг даргалав.

Хуралдаанд ирвэл зохих 19 гишүүнээс 10 гишүүн ирж, 52,6 хувийн ирцтэйгээр 09 цаг 20 минутад Төрийн ордны “Жанжин Д.Сүхбаатар” танхимд эхлэв. 
 

           Чөлөөтэй: Д.Гантулга,   Д.Мурат, Ш.Раднаасэд, Б.Пүрэвдорж;


Эмнэлгийн чөлөөтэй: Ц.Гарамжав;


Тасалсан: Д.Дамба-Очир, Г.Занданшатар, А.Сүхбат, Б.Энх-Амгалан.
 

           Нэг. Улсын Их Хурлын 2012 оны 74 дүгээр тогтоол, Өргөдлийн байнгын хорооны 2016 оны 03 дугаар тогтоолуудын хэрэгжилтийн талаар холбогдох албан тушаалтнуудын мэдээлэл сонсох
            Хэлэлцэж буй асуудалтай холбогдуулан Хүнс, хөдөө аж ахуй, хөнгөн үйлдвэрийн сайд П.Сэргэлэн, Хүнс, хөдөө аж ахуй, хөнгөн үйлдвэрийн яамны Хөнгөн үйлдвэрийн бодлогын хэрэгжилтийг зохицуулах газрын дарга Б.Батхүү,  мөн газрын Ноос, ноолуурын салбарын асуудал хариуцсан мэргэжилтэн С.Рэгзэдмаа,  Барилга, хот байгуулалтын яамны Нийтийн аж ахуйн бодлогын хэрэгжилтийг зохицуулах газрын дарга О.Лхагвацэдэн, Байгаль орчин, аялал жуулчлалын яамны Газар зохион байгуулалт, усны нөөцийн газрын дарга Л.Эрдэнэбулган, Мэргэжлийн хяналтын ерөнхий газрын Байгаль орчны хяналтын хэлтсийн дарга Д.Цэрэндаш, мөн газрын Эрүүл мэнд, боловсрол, соёлын газрын Эрүүл мэндийн хяналтын хэлтсийн дарга Д.Баярболд, Нийслэлийн Засаг даргын Ногоон хөгжил, агаарын бохирдлын асуудал хариуцсан орлогч Ж.Батбаясгалан, Нийслэлийн Үйлдвэрлэл, инновацийн газрын дарга Б.Бат-Эрдэнэ, орлогч дарга Ж.Билэгсайхан, Нийслэлийн Засаг даргын Тамгын газрын Байгаль орчин, ногоон хөгжлийн газрын орлогч дарга С.Санжмятав,  Нийслэлийн Ус сувгийн удирдах газрын дарга Ц.Төрхүү, Нийслэлийн мэргэжлийн хяналтын газрын Байгаль орчны хяналтын хэлтсийн дарга Д.Бат-Өлзий, Туул голын сав газрын захиргааны дарга Я.Болдбаатар, Арьс ширний үйлдвэрүүдийн холбооны гүйцэтгэх захирал Т. Баярсайхан, өргөдөл гаргасан иргэн Д.Хишигээ, Б.Тодрол нар оролцов. 

Хуралдаанд Өргөдлийн байнгын хорооны ажлын албаны ахлах зөвлөх Х.Энэбиш, зөвлөх Б.Болорчимэг нар байлцав.
 

Улсын Их Хурлын 2012 оны 74 дүгээр тогтоол, Өргөдлийн байнгын хорооны 2016 оны 03 дугаар тогтоолуудын хэрэгжилтийн талаар Хүнс, хөдөө аж ахуй, хөнгөн үйлдвэрийн сайд П.Сэргэлэн, Нийслэлийн Засаг даргын Ногоон хөгжил, агаарын бохирдлын асуудал хариуцсан орлогч Ж.Батбаясгалан нар танилцуулав.

Өргөдөл гаргасан иргэдийг төлөөлж иргэн Д.Хишигээ, Б.Тодрол нар үг хэлэв.

          Мэдээлэлтэй холбогдуулан Улсын Их Хурлын гишүүн М.Билэгт, Н.Цэрэнбат,  Г.Мөнхцэцэг, Д.Сарангэрэл нарын тавьсан асуултад Хүнс, хөдөө аж ахуй, хөнгөн үйлдвэрийн сайд П.Сэргэлэн, Нийслэлийн Засаг даргын Ногоон хөгжил, агаарын бохирдлын асуудал хариуцсан орлогч Ж.Батбаясгалан, Нийслэлийн Ус сувгийн удирдах газрын дарга Ц.Төрхүү, Нийслэлийн мэргэжлийн хяналтын газрын Байгаль орчны хяналтын хэлтсийн дарга Д.Бат-Өлзий, Арьс ширний үйлдвэрүүдийн холбооны гүйцэтгэх захирал Т. Баярсайхан  нар хариулж, тайлбар хийв.

Улсын Их Хурлын гишүүн М.Билэгт, Н.Цэрэнбат нар санал хэлэв.

 

           Д.Сарангэрэл:  -Засгийн газарт чиглэл өгөх тухай Байнгын хорооны тогтоолын төслийг баталъя гэсэн санал хураалт явуулъя.
 

           Зөвшөөрсөн                    8
           Татгалзсан                      2
           Бүгд                               10
           80.0 хувийн саналаар Байнгын хорооны тогтоол батлагдлаа.

Хоёр. Ажлын хэсэг байгуулах тухай

Хуралдаанд Өргөдлийн байнгын хорооны ажлын албаны ахлах зөвлөх Х.Энэбиш, зөвлөх Б.Болорчимэг нар байлцав.

Тогтоолын төсөл батлагдсантай холбогдуулан ажлын хэсгийн ахлагчаар Улсын Их Хурлын гишүүн М.Билэгтийг томилохыг дэмжье гэсэн санал хураалт явуулъя. 

 Зөвшөөрсөн                    8
           Татгалзсан                      2
           Бүгд                               10

           80.0 хувийн саналаар дэмжигдлээ.

Ажлын хэсэгт Улсын Их Хурлын гишүүн Д.Сарангэрэл, Н.Цэрэнбат, А.Сүхбат, Б.Энх-Амгалан нар орж ажиллахаар болов. 

Хуралдаан 1 цаг 15 минут үргэлжилж, 19 гишүүнээс 10 гишүүн ирж 52.6 хувийн ирцтэйгээр 11 цаг 36 минутад өндөрлөв.

Тэмдэглэлтэй танилцсан: 

ӨРГӨДЛИЙН БАЙНГЫН 


ХОРООНЫ ДАРГА





Д.САРАНГЭРЭЛ

Тэмдэглэл хөтөлсөн: 


ПРОТОКОЛЫН АЛБАНЫ

ШИНЖЭЭЧ






М.НОМИНДУЛАМ
МОНГОЛ УЛСЫН ИХ ХУРЛЫН 2017 ОНЫ ХАВРЫН ЭЭЛЖИТ ЧУУЛГАНЫ ӨРГӨДЛИЙН БАЙНГЫН ХОРООНЫ 5 ДУГААР САРЫН 

02-НЫ ӨДӨР (МЯГМАР ГАРАГ)-ИЙН ХУРАЛДААНЫ 

ДЭЛГЭРЭНГҮЙ ТЭМДЭГЛЭЛ

Д.Сарангэрэл: - Улсын Их Хурал 74 дүгээр баталж арьс ширний үйлдвэрүүдийг нийслэл хотоос нүүлгэн шилжүүлэх тухай шийдвэр гарсан байгаа. Энэ шийдвэрийн хүрээнд бол 2017 оны 12 дугаар сарын 31-ний өдөр дуусгавар болох ёстой нүүлгэн шилжүүлэлтийн ажил. Хэрвээ үнэхээр Монгол төртэй төрийн шийдвэр хэрэгждэг бол энэ хугацаандаа бид энэ ажлын хийх ёстой юм. 


Нэг. Улсын Их Хурлын 2012 оны 74 дүгээр тогтоол, Өргөдлийн байнгын хорооны 2016 оны 03 дугаар тогтоолуудын хэрэгжилтийн талаар холбогдох албан тушаалтнуудын мэдээлэл сонсох

Тэгэхээр мэдээж хэрэг өнгөрсөн парламентын үед өнгөрсөн 4 жил үйл ажиллагаа явуулсан энэ Засгийн газрын үед бол үнэхээр ажлын дийлэнх нь хийгдсэн байх ёстой. Харамсалтай нь энэ хугацаанд үндсэндээ ажил хийгдээгүй гэж болно. 


Аймгаас аймаг уруу, нэг газраас нөгөө газар уруу нүүлгэх асуудал яригдаад байсан болохоос биш бодит ажил үндсэндээ хийгдээгүй байгаа. Бид улсын хэмжээнд 34 арьс ширний үйлдвэрүүд үйл ажиллагаа явуулж байна гэж үзэж байгаа. Үүнээс 3 нь Дархан-Уул аймагт, 3 нь Баянгол дүүрэгт, үлдсэн нь Хан-Уул дүүрэгт үйл ажиллагаа явуулж байгаа гэсэн ийм мэдээлэл явж байгаа. Энэ бол албан ёсны тоо.


Манай сэтгүүлчид, хэвлэл мэдээллийнхний эрэн сурвалжлах сэтгүүл зүйн талаас өгч байгаа мэдээллээс 140 гаруй ийм үйлдвэр явуулж байгаа. Энэ үйлдвэрүүд тэр дундаа химийн бодистой үйл ажиллагаа явуулж байгаа. Эдгээрээс гарч байгаа үнэр танарын асуудал орчныг бохирдуулахаас гадна хамгийн гол нь иргэд оршин суугчдын эрүүл саруул, амгалан амьдрах энэ нөхцөлд бол саад тээг болж байгаа тухай гомдол бол ирж байгаа. Үндсэндээ үнэндээ 4950 хүний асуудал яригдаж байгаа гэдгийг та бүхэн мэдэж байгаа. 


Бид энэ чиглэлээр их ажиллаж байгаа. Ямар ч байсан 2016 онд бүрэн эрх нь хэрэгжиж байгаа Монгол ардын намын бүлгийн байгуулсан Засгийн газар энэ чиглэлд анхаарч ажиллаж байгаа гэж бодож байгаа. Харамсалтай нь хугацаа их орох ажилд өмнөх өнгөрсөн хугацаанд цаг их алдсан, хөрөнгө мөнгийг нь шийдээгүйгээс болоод өнөөдрийг хүртэл дорвитой ажил хийгдээгүй. Энэ чиглэлд  иргэд оршин суугчдын гомдол их байгаа гэдгийг би та бүхэндээ хэлэх ёстой гэж бодож байна.


Өнөөдөр Байнгын хороогоор хэлэлцэх гэж байгаа энэ асуудалд холбогдох бүх албан тушаалтнууд ирсэн байгаа. Тийм учраас би оршил үгээ өндөрлөөд үндсэн ажилдаа оръё гэж бодож байна. 


Өнөөдөр Хүнс, хөдөө аж ахуй, хөнгөн үйлдвэрийн сайд Сэргэлэн энэ чиглэлээр мэдээлэл хийх гээд ирсэн байна. 


Хоёрт, Нийслэлийн Засаг даргын Ногоон хөгжил, агаарын бохирдлын асуудал хариуцсан орлогч дарга Батбаясгалан мэдээлэл хийх ийм дэгээр явна. Тэгээд дэгийн дагуу Улсын Их Хурлын гишүүд асуулт асууна. Мөн саналаа хэлэх ийм дэгтэй. Би мэдээлэл сонсохын өмнө хуралд оролцож байгаа ажлын  хэсгийг танилцуулъя.


 Хүнс, хөдөө аж ахуй, хөнгөн үйлдвэрийн сайд Сэргэлэн,  Нийслэлийн Засаг даргын орлогч Батбаясгалан, Хүнс, хөдөө аж ахуй, хөнгөн үйлдвэрийн яамны Хөнгөн үйлдвэрийн бодлогын хэрэгжилтийг зохицуулах газрын дарга Батхүү. Манай Батхүү дарга энэ ажилд идэвхтэй оролцож байгаа. Бид өнгөрсөн 7 хоногт арьс ширний үйлдвэрүүд, Харгиа цэвэрлэх байгууламжийн үйл ажиллагаатай газар дээр нь очиж танилцсан байгаа. Рэгзэдмаа мөн яамны мэргэжилтэн, Лхагвацэдэн Барилга, хот байгуулалтын яамны газрын дарга, Эрдэнэбулган Байгаль орчин, аялал жуулчлалын яамны газрын дарга, Шүрэнцэцэг мөн яамны мэргэжилтэн, Хоролмаа мөн яамны мэргэжилтэн, Цэрэндаш Мэргэжлийн хяналтын ерөнхий  газрын Байгаль орчны хяналтын хэлтсийн дарга, Баярболд мөн газрын хэлтсийн дарга, Баясгалан мөн газрын улсын ахлах байцаагч, Бат-Өлзий Нийслэлийн мэргэжлийн хяналтын газрын Байгаль орчны хяналтын хэлтсийн дарга, Болдбаатар Туул голын сав газрын захиргааны дарга, Санжмятав Нийслэлийн Засаг даргын Тамгын газрын Байгаль орчин, ногоон хөгжлийн газрын орлогч дарга, Дамбасүрэн Нийслэлийн Засаг даргын Тамгын газрын Байгаль орчин, ногоон хөгжлийн газрын асуудал хариуцсан ахлах мэргэжилтэн, Төрхүү Нийслэлийн Ус сувгийн удирдах газрын дарга, манай Төрхүү дарга энэ ажилд идэвхтэй оролцож байгаа гэдгийг тэмдэглэж хэлэх ёстой.


Бат-Эрдэнэ Нийслэлийн Үйлдвэрлэл, инновацийн газрын дарга, Билэгсайхан  Нийслэлийн Үйлдвэрлэл, инновацийн газрын орлогч дарга, Бат-Орших мөн газрын  хэлтсийн дарга, Төмөрбаатар тус газрын хэлтсийн мэргэжилтэн, Эрдэнэбилэг Эмээлтийн хөнгөн үйлдвэрийн Үйлдвэрлэл технологийн парк, орон нутгийн өмчит төсөвт үйлдвэрийн газрын дарга, Эрдэнэбилэг дарга маань харагдаж байсан байх. Дүүрэнбаяр мөн газрын мэргэжилтэн, Батхишиг мөн газрын мэргэжилтэн, Жавхланчимэг мөн газрын мэргэжилтэн, Батсайхан Хан-Уул дүүргийн Засаг даргын орлогч, Батсайхан дарга ирсэн үү? Уг нь оролцох ёстой юм даа. Баярсайхан Арьс ширний үйлдвэрүүдийн холбооны гүйцэтгэх захирал. Манай Баярсайхан дарга бол асуудлаа мэдэж байгаа. Энэ чиглэлээр бид нартай хамтран ажиллаж байгаа гэдгийг хэлье. 


Өргөдөл гаргасан иргэдийн төлөөлөл 1000-аад иргэнээс өргөдөл ирсэн байгаа. Өргөдлийн байнгын хорооны дүрмээр бол 900-аас дээш хүний өргөдөл ирсэн тохиолдолд энэ чиглэлээр нээлттэй хэлэлцүүлэг, мөн Байнгын хороо энэ асуудлыг авч хэлэлцэж ажиллах ёстой. Бид нар энэ дүрмийнхээ дагуу ажиллаж байгаа гэдгээ хэлье. 


Өргөдөл гаргасан иргэдийн төлөөлөл Хишигээ ирсэн байна, Тодрол, Тунгалаг. Гурван иргэн ирэх ёстойгоос хоёр нь ирсэн байна. Ингээд эхлээд  Хүнс, хөдөө аж ахуй, хөнгөн үйлдвэрийн сайд Сэргэлэнгийн мэдээллийг сонсоно. 


Сэргэлэн сайдын микрофоныг өгье. Ажлын хэсгийн микрофоныг өгье. 


П.Сэргэлэн: - Байнгын хорооны дарга, гишүүд ээ,


Та бүхэнд Хан-Уул дүүргийн нутаг дэвсгэрт байрлах арьс ширний үйлдвэрүүдийг шинэ бүс рүү нүүлгэх шилжүүлэх тухай асуудлыг хэлэлцэж байгаатай холбогдуулан дараах мэдээллийг өгье.


Монгол Улс өмнөх жил 10 сая ширхэг арьс, 8500 тонн ноолуур, 22000 тонн ноос авч байсан бол энэ тоо нэлээд өсөж салбарын өсөлтөд эерэг үр дүн үзүүлэх нь тодорхой болоод байна. Малаас гаралтай түүхий эдийг эдийн засгийн эргэлтэд оруулах нь манай орны малчид болон үйлдвэрлэгчдийн орлогын гол эх үүсвэр болж улс орны нийгэм, эдийн засагт чухал нөлөө үзүүлж байдаг. 


Өнөөгийн байдлаар Хан-Уул дүүргийн 2 дугаар хорооны нутаг дэвсгэрт 20 сая ширхэг богийн арьсыг хагас боловсруулах, 6 сая арьс шир гүн  боловсруулах хүчин чадалтай 28 үйлдвэр завод, ноос угаах 4 үйлдвэр байдаг ба өнөөдрийн байдлаар арьс шир боловсруулах 24 үйлдвэр завод, ноос угаах 2 үйлдвэр үйл ажиллагаа явуулж байна. Эдгээр үйлдвэрүүд нь технологийн хаягдал усаа Харгиа урьдчилан цэвэрлэх байгууламжид  нийлүүлдэг ба цэвэрлэх байгууламж нь хүчин чадлынхаа 30 орчим хувийг ашиглаж байна. 


Улсын Их Хурлын 2012 оны 74 дүгээр тогтоолын 2.5-д  арьс ширний үйлдвэрүүдийг үйлдвэрүүдийн шинэ бүс рүү шилжүүлэх арга хэмжээг 2017 оны 12 дугаар сарын 31-ний дотор үе шаттайгаар зохион байгуулахыг Засгийн газарт үүрэг болгосноор арьс ширний үйлдвэрүүдийг нүүлгэх асуудал анхлан тавигдсан байдаг.


Улмаар арьс ширний үйлдвэрүүдийг шинэ бүс рүү нүүлгэх арга хэмжээг хэрэгжүүлэхээр Хан-Уул дүүргийн 14 дүгээр хороо, Сонгинохайрхан дүүргийн 20 дугаар хорооны нутаг дэвсгэрийн зааг, Эмээлт орчимд 50 га газарт арьс ширний үйлдвэрийн цогцолбор байгуулахад шаардлагатай дэд бүтцийг барих ТЭЗҮ, зураг төсөл, төсвийг Нийслэлийн Засаг даргын Тамгын газар захиалан 2012 онд гүйцэтгүүлсэн байна.


2012 оны 10 сард тус ТЭЗҮ, зураг төсөл, төсвийг Ерөнхий сайдад танилцуулахад арьс ширний цогцолборын байршлыг дахин судлах тухай үүрэг өгсөн ба дэд бүтэц сайн хөгжсөн Налайх, Багануур, Багахангай, Эрдэнэт, Дархан хотын ойролцоо дэд бүтэц байгуулах газруудыг өндөр хөгжилтэй орны экспертүүдтэй хамтарч харьцуулсан судалгаа хийсэн байна. 


Засгийн газрын 2013 оны 07 дугаар сарын 06-ны өдрийн хуралдаанаар Дархан-Уул аймагт байгуулах тухайн 249 дүгээр тогтоолыг баталсан ба мөн оны 8 дугаар сарын 03-ны өдрийн хуралдаанаар холбогдох санхүүжилтийн асуудлыг хэлэлцүүлж, 305 дугаар тогтоолоор батлуулж мастер төлөвлөгөө, ТЭЗҮ боловсруулах ажлыг гүйцэтгэсэн байна. 


Засгийн газрын 249 дүгээр тогтоолыг хэрэгжүүлэх явцад арьс шир боловсруулах үйлдвэрүүд болон Дархан-Уул аймгийн иргэд дэмжээгүйн улмаас уг асуудлыг Засгийн газрын 2013 оны 3 дугаар сарын 14-ний өдрийн хуралдаанаар хэлэлцүүлэн дэд бүтцийн болон орон нутгийн саналыг харгалзан сонгон  шалгаруулж, цогцолборын дэд бүтцийг байгуулах тухай 10 дугаар тэмдэглэлийг гаргасан байна. 


Энэхүү тэмдэглэлийн дагуу Орхон аймаг, Налайх, Багануур, Чойр, Сайншанд зэрэг дэд бүтэц харьцангуй сайн хөгжсөн газруудад дахин судалгаа хийж Багануур дүүргийг сонгон Засгийн газарт хэлэлцүүлэхээр бэлдэж байжээ.


Засгийн газрын 2014 оны 11 дүгээр сарын 01-ний өдрийн хуралдаанаар 2013 оны 249 дүгээр тогтоолын 1 дүгээр зүйлд арьс ширний үйлдвэрийн цогцолборыг Дархан-Уул аймагт төвлөрүүлэн байгуулсугай гэснийг хүчингүй болгосон ба Засгийн газрын 2014 оны 356 дугаар тогтоолоор Хан-Уул дүүргийн 13 дугаар хорооны нутаг дэвсгэр “Шар хөцийн хоолой” гэдэг газарт “Арьс ширний үйлдвэрийн парк”-ийг байгуулах Нийслэлийн саналыг дэмжсэнгүй хэмээн тогтоосон байна.


Нийслэлийн иргэдийн Хурлын Тэргүүлэгчдийн 2014 оны 9 дүгээр сарын 08-ны өдрийн 149 дүгээр тогтоолоор Нийслэлийн Засаг даргын Тамгын газрын харьяанд “Эмээлтийн Хөнгөн үйлдвэрлэлийн технологийн парк” орон нутгийн өмчит төсөвт үйлдвэрийн газрыг байгуулж паркийн дэд бүтэц болох цэвэрлэх байгууламж хийлгэх ажлын даалгавар боловсруулж Нийслэлийн Хот байгуулалт, ерөнхий төлөвлөгөөний газраа батлуулсан ба анх төлөвлөж байсан газрыг хэмжээг Нийслэлийн Засаг даргын 2015 оны А/139 тоот шийдвэрээр 160 га болгож нэмэгдүүлэн, тус орон нутгийн өмчит үйлдвэрийн газарт 15 жилийн хугацаагаар эзэмшүүлэхээр болсон. 


Мөн Нийслэлийн төсвийн хөрөнгөөс ундны усан хангамж, технологийн усан хангамж, парк доторх инженерийн шугам сүлжээ, авто замын зураг төслийг гүйцэтгүүлэн холбогдох байгууллагуудаар батлуулж хүлээж авсан байна.


Өнөөдөр Хүнс, хөдөө аж ахуй, хөнгөн үйлдвэрийн яам нь Эмээлтийн Хөнгөн үйлдвэрлэлийн технологийн паркийн тусгай зөвшөөрлийг олгох асуудлыг судлан Засгийн газарт танилцуулах ажлын хэсэг байгуулсан ба шаардлагатай бичиг баримтыг бүрдүүлэн ажиллаж байна. Нийслэл чиг үүргийнхээ хүрээнд Эмээлтийн Хөнгөн үйлдвэрлэлийн паркийн дэд бүтцийг бүтээн байгуулсан нөхцөлд арьс, шир боловсруулах үйлдвэрүүдийг шинэ бүс рүү нүүлгэн шилжүүлж, улс орны нийгэм эдийн засагт өндөр ач холбогдолтой арьс, шир, ноос, ноолуурын үйлдвэрлэлийг хөгжлийн шинэ шатанд гаргахыг Хүнс, хөдөө аж ахуй, хөнгөн үйлдвэрийн яам бодлогоор дэмжин ажиллах болно.


Анхаарал тавьсанд баярлалаа.


Д.Сарангэрэл: - Сэргэлэн сайдад баярлалаа. 


Дараагийн мэдээллийг Нийслэлийн Засаг даргын орлогч Батбаясгалан хийнэ. 2 дугаар микрофон тэнд хийх үү, индрийн микрофон өгөх боломжтой биз дээ. Батбаясгалан дарга мэдээллээ хийнэ. 


Ж.Батбаясгалан: - Байнгын хорооны дарга, эрхэм гишүүдийн энэ өдрийн..


Д.Сарангэрэл: - Төрхүү даргаа 2 дугаар микрофоноо унтраачих.


Ж.Батбаясгалан: - Энэ өдрийн мэндийг хүргэе. 


Улсын Их Хурлын 2012 оны 74 дүгээр тогтоолын хэрэгжилтийн талаар та бүхэнд мэдээлэл өгье. 


Урьдчилан цэвэрлэх байгууламж буюу бид нарын нэрлэж заншсан Харгиа цэвэрлэх үйлдвэр маань 1972 онд арьс шир боловсруулах үйлдвэрүүдийн технологийн  хаягдал усанд механик цэвэрлэгээ хийх зориулалтаар анх байгуулагдсан. 


1975 онд өргөтгөл хийж механик болон химийн цэвэрлэгээ хийх ийм хүчинтэй   чадалтай 13000 метр куб бохир усыг өдөрт цэвэрлэх ийм хүчин чадалтайгаар өргөтгөл хийсэн байгаа. 


1993 онд Харгиа цэвэрлэх байгууламж маань хувьчлагдаж 1990-2000 оны арьс шир боловсруулах үйлдвэрүүдийн зогсонги байдал, доголдлоос шалтгаалан энэ хугацаанд ямар ч үйл ажиллагаа явуулаагүй. Үүнээс хойш 30 гаруй жил техник, технологийн шинэчлэл хийгдээгүйн улмаас өнөөдрийн хүндрэлтэй байдал үүсчихсэн явж байгаа. 


Нийслэлийн Засаг даргын 2013 оны А/479 дүгээр захирамжаар нийслэл хотод үйл ажиллагаа явуулж байгаа боловсруулах үйлдвэрүүдийн талаар авах зарим арга хэмжээний тухай захирамжийг хэрэгжүүлэх зорилгоор урьдчилан цэвэрлэх байгууламж нийслэлийн өмчит үйлдвэрийн газрыг байгуулсан байгаа. 


Ус сувгийн удирдах газартаа Нийслэлийн иргэдийн Төлөөлөгчдийн Хурал 2013 оны 8 дугаар сарын 16-ны өдрийн 89 дүгээр Тэргүүлэгчдийн тогтоолоор татан буулгаж Ус сувгийн удирдах газартаа нэгтгэж үйл ажиллагааг нь одоо явуулж байна. 


Улсын Их Хурлын 2012 оны 12 дугаар сарын 28-ны өдөр “Малчид, үндэсний үйлдвэрлэгчдийг дэмжих зарим арга хэмжээний тухай” 74 дүгээр тогтоол гарч, энэ тогтоолын 2.5-т заасны дагуу, арьс ширний үйлдвэрүүдийг үйлдвэрийн шинэ бүс рүү шилжүүлэх арга, хэмжээг 2017 оны 12 дугаар сарын 31-ний дотор үе шаттайгаар зохион байгуулах гэсэн үүрэг өгөгдсөн байгаа. Харамсалтай нь, өнөөдрийг хүртэл хөрөнгө оруулалт болоод бусад үйл ажиллагаа хийгдээгүй улмаас өнөөдөр  хүртэл арьс, ширний үйлдвэрүүд маань хэвээр үйл ажиллагаагаа явуулж байгаа. Мөн Харгиа цэвэрлэх үйлдвэр маань хотын дотор үйл ажиллагаа явуулаад байж байна.


Энэхүү тогтоолын хэрэгжилтийн хүрээнд Улсын Их Хурлын 2013 оны 23-р тогтоолоор Улаанбаатар хотыг 2020 он хүртэл хөгжүүлэх ерөнхий төлөвлөгөөний тодотгол, 2030 он хүртэлх хөгжлийн чиг хандлагын баримт бичиг, Монгол Улсын Их Хурлын 2015 оны 7 дугаар сарын 09-ний өдөр батлагдсан Үйлдвэрлэлийг дэмжих тухай хууль, Монгол Улсын Их Хурлын 2015 оны 6 дугаар сарын 19-ний өдөр баталсан Төрөөс аж үйлдвэрийн талаар баримтлах бодлого батлах тухай 62 дугаар тогтоолууд батлагдсан байгаа. Хууль эрх зүйн орчны талаар тодорхой хэмжээнд бэлтгэл ажил хийгдсэн, эрх зүй орчин бүрдсэн гэж салбарын хүрээнд үзэж байгаа.
 
Монгол Улсын Засгийн газрын 2014 оны 11 дүгээр сарын 01-ний өдөр арьс ширний үйлдвэрүүдийн цогцолборын байршлын тухай 356 дугаар тогтоолоор Хан-Уул дүүргийн 13 дугаар хорооны нутаг “Шар хөцийн хоолой”-д “Эмээлтийн Хөнгөн үйлдвэр, технологийн парк” байгуулахаар шийдвэрлэсэн. 



Улмаар Нийслэлийн иргэдийн Төлөөлөгчдийн Хурлын Тэргүүлэгчдийн 2014 оны 149 дүгээр тогтоолоор “Эмээлтийн Хөнгөн үйлдвэр, технологийн парк”-ийн орон нутгийн өмчит үйлдвэрийн газрыг байгуулж, Нийслэлийн Засаг даргын 2015 оны 139 дүгээр захирамжаар Аргалант-Эмээлтийн суурьшлын бүс, мөн үйлдвэр, технологийн парк нийлээд 160 га газрын асуудлыг шийдвэрлэсэн.


2011-2016 оны хооронд “Эмээлтийн Хөнгөн үйлдвэр, технологийн парк”-ийг барьж байгуулахад Нийслэлийн төсвөөс 2.6  тэрбум төгрөгийн хөрөнгө оруулалт хийгдэж, ТЭЗҮ, ундны усны гидрогеологийн судалгаа, хэсэгчилсэн ерөнхий төлөвлөгөө, үерийн байгууламж, цахилгаан хангамж, технологийн усан хангамж, ундны усан хангамж, паркийн хашааны ажлын зургийн ажлууд бол хийгдсэн байгаа.


Мөн байгаль орчны нарийвчилсан үнэлгээ, паркийн техник технологийн түвшний үнэлгээг тус тус гүйцэтгэсэн байгаа. 


Харин барилга угсралтын чиглэлээр технологийн усан хангамжийн цооног гаргах, барилга угсралтын үерийн түр цахилгаан хангамжийн ажлуудыг гүйцэтгэж хүлээж авсан байгаа. 


“Эмээлтийн Хөнгөн үйлдвэр, технологийн парк”-ийн төслийн хүрээнд гадна дотны хөрөнгө оруулагчдыг татах олон төрлийн уулзалтуудыг хийж байгаа. 


Тухайлбал, IFC буюу Олон улсын санхүүгийн корпорацитай бүтээн байгуулалтын бэлтгэл ажлын талаар ялангуяа бэлтгэл ажлыг олон улсын түвшинд ТЭЗҮ-ийг боловсруулж үйл ажиллагаа явуулах бэлтгэл ажлыг хангах талаар Нийслэлийн Засаг даргын Тамгын газар, Олон улсын санхүүгийн корпорацитай хамтран ажиллаж байгаа. 


Та бүхэн сая мэдэж байгаа 2017 оны 4 дүгээр сард болсон Монгол Италийн Засгийн газрын хоорондын холимог комиссын хоёрдугаар хуралдаан дээр арьс ширний салбарын техник технологийн шинэчлэлийн асуудал ялангуяа орчин үеийн дэвшилтэт технологи ноу хау салбарын хүрээнд нэвтрүүлэх асуудлыг ярьсан. 


Мөн Монгол Улсын Барилга, хот байгуулалтын сайд Мөнхбаяр 2017 оны 4 дүгээр сарын 10-11-ны хооронд БНХАУ-д хийсэн албан ёсны айлчлалын хүрээнд “Эмээлтийн үйлдвэр, технологийн парк”-ийн хөрөнгө оруулалтын асуудлаар бас мөн ярилцсан байгаа. Үүн дээр нийслэлийн зүгээс төлөөллүүд явж уг төслийг танилцуулах ажил хийгдсэн. 


Улсын Их Хурлын 2012 оны 74 дүгээр тогтоолын хэрэгжилтийг хангуулахад хэд хэдэн асуудлыг шийдвэрлэж өгөхийг та бүхнээс хүсье. Сая Хүнс, хөдөө аж ахуй, хөнгөн үйлдвэрийн сайдын танилцуулгад бас орсон байгаа. 


Үйлдвэрлэл, технологийн паркийн тусгай зөвшөөрлийн асуудал хамтарсан ажлын  хэсэг гарна, Засгийн газрын хуралдаанд орох асуудал байгаа. Мөн Монгол Улсын Засгийн газар болон холбогдох салбарын яамдад дэд бүтцийн бүтээл байгуулалт, зураг төслийн ажлыг санхүүжүүлэх энэ асуудал нэлээн тулгамдсан асуудал. Өнөөдрийг болтол энэ Их Хурлын тогтоол хэрэгжихгүй байгаа том асуудал бол хөрөнгө оруулалт санхүүжилтийн асуудал байгаа. 


Аж үйлдвэрийн яам, Нийслэлийн Засаг даргын Тамгын газрын 2016 оны 01 дүгээр сарын 15-ны өдрийн хамтарсан санамж бичгийн хүрээнд..


Д.Сарангэрэл: - Батбаясгалан даргын микрофоныг өгөөд угаасаа мэдээлэл нь дуусах гэж байна мэдээллээ гүйцэд сонсъё.


Ж.Батбаясгалан: - Аж үйлдвэрийн яам, Нийслэлийн Засаг даргын Тамгын газар 2016 оны 01 дүгээр сарын 15-ны өдрийн хамтарсан санамж бичигт Эмээлтийн үйлдвэр, технологийн паркийн асуудал туссан байдаг. Гэхдээ Аж үйлдвэрийн яам татан буугдсан. 2016 оны шат шатны сонгуулийн үр дүнд бүрдсэн салбарын яамд, Нийслэлийн Засаг даргын хооронд байгуулагдсан бүх салбарууддаа  Эмээлтийн үйлдвэр, технологийн паркийг байгуулах асуудлыг дэд бүтцийн талаар мөн бусад технологийн талаар Хүнс, хөдөө аж ахуй, хөнгөн үйлдвэрийн яам болон салбарын яамдтай тусган ажиллаж байгаа. Тэгэхээр салбарын яамд дээр түрүүний хэлдэг салбарын дэд бүтцийг хөгжүүлэх тал дээр төрийн даасан чиг үүргийг хэрэгжүүлэх тал дээр хөрөнгө оруулалтын ажил маш чухал байна гэдгийг дурдмаар байна. Ингээд танилцуулга дууслаа.


Д.Сарангэрэл: - Батбаясгалан даргад баярлалаа. Дэгийн дагуу иргэдийн төлөөлөл тус бүр 3 минут үг хэлэх ёстой. Уг нь 3 иргэн ирэх ёстойгоос хоёр нь ирсэн байна. Би Батхүү, Төрхүү даргыг 2  иргэнээ түрхэн зуур наанаа суулгаад бид нар дэгийн дагуу иргэдийнхээ төлөөллийг гурав гурван минут сонсох ёстой. Иргэн Хишигээ. Батбаясгалан дарга та сууж байна. Хоёр л хүн. Буцаад манай Төрхүү, Батхүү дарга буцаж сууна. Заалны нөхцөл байдлаас болоод микрофон ийм байна. 


Хишигээ 3 дугаар микрофонд сууя.


Тодрол 1 дүгээр микрофон дээр сууя. 


Та нар маань Байнгын хорооны хуралдаанд анх удаа оролцож байгаа байх гэж бодож байна. Гурав гурван минут учраас гол өгөх гэж байгаа өргөдөлтэй холбоотой тайлбараа гурав гурван минутад багтааж хийнэ. 3 дугаар микрофоныг өгье Хишигээ.


Д.Хишигээ: - Та бүхэндээ энэ өдрийн мэндийг хүргэе. Та бүхэндээ маш их баярлалаа гэж хэлье. Засгийн газрын Өргөдлийн байнгын хороо, яамд, Нийслэл, Ус сувгийн удирдах газрын бүх хүмүүстэй маш их баярлалаа гэж хэлье. 


2007 оноос өөрөөр хэлбэл яг 10 жил болж байгаа. Энэ ажлыг бид нар өөрсдийнхөө аюулгүй орчинд амьдрах Үндсэн хуулиар олгогдсон эрхийн дагуу маш их явсан. Ийм үр дүнтэй, би үр дүнтэй гэж хэлж байгаа нь түрүүний 7 хоногт цэвэрлэх байгууламж дээр Харгиа ХХК дээр арьс ширний үйлдвэрүүд дээр Улсын Их Хурлын гишүүд болон Байнгын хорооныхон очсон, Нийслэлийн мэргэжлийн хяналтын газрынхан очсон, Ус сувгийнхан очсон, Байгаль орчныхон бүгд очсон учраас би үүнийг маш үр дүнтэй ажил байна. Иргэд бидний зүгээс маш баяртай байгаа.


Үндсэндээ бид нар тэнд цөөхүүлээ харагдаж байсан боловч бид хэд эмх замбараагүй байдал, төрөөс янз бүрийн эмх замбараагүй байдал үүсгэхгүйн тулд бид нар төлөөллүүдээ очуулсан юм.  Тэгэхээр та бүхэн бас ойлгоорой. Бас нэг юм дээр хэлэхэд бид нарын ерөөсөө яг л Харгиа ХХК буюу арьс ширний үйлдвэрүүдийг тэр бүсэд байгаа нь 1650 өрх 4950 шүү. Түүнээс цаашаа UB town  буюу 115 дугаар сургуулиас цаашаа ороогүй шүү. Үүнийг та бүхэн ойлгоорой. Ерөөсөө ойр орчим хаяаг нь дэрлэсэн гэж. 


Дараагийн нэг асуудал бол би бас улс төржөөд байна гэж сая  надад нэлээн гомдол тавьж байх шиг байна. Энэ ямар нэгэн байдлаар бид иргэд. Монгол Улсын иргэд. Үндсэн хуулиар оноогдсон эрүүл аюулгүй орчинд амьдрах эрхийнхээ талаар бид Байнгын хороонд өргөдөл гаргаад байхаасаа болохоос улс төрийн байгууллагын идэвхтэн зүтгэлтнүүд биш юм. Бид нарын Үндсэн хуулиар олгогдсон эрхийг минь эдлүүлж өгөөч гэж та бүхнээс хүсээд байгаа юм шүү. 


Д.Сарангэрэл: - 1 дүгээр микрофоныг өгье. Тодрол.


Б.Тодрол: - Сайн байна уу? Энэ өдрийн мэндийг бүгдэд нь хүргэе. 


Миний хувьд анх удаа Байнгын хорооны хуралд ирж байна. Мэдээлэл мэдээж бага зэргийн дутуу байгаа учраас шаардлагагүй асуултууд асууж байж магадгүй. Гэхдээ ер  нь 5 жил болж байгаа юм байна. 12 дугаар сарын 31-нд болохоор дуусгавар болох юм байна. Яг үүний дараа ямар байгууллага, ямар албан тушаалтан дуусгасны дараа хариуцлага хүлээх вэ? Хариуцлага тооцох вэ? Энэ бол гол асуудал байх гэж бодож байна.


Тэгээд ойр орчмын байгууллага, СӨХ, оршин суугчдад яаж туслалцаа үзүүлж болох вэ, хөрөнгө оруулалтын тал дээр дэд бүтэц байх шаардлагатай, хөрөнгө оруулалт дутаад байгаа гэсэн мэдээлэл байна. Үүн дээр хөрөнгө оруулалтыг яаж шийдэх вэ гэсэн  нарийн мэдээллүүдийг авмаар байна. Ер нь бол мэдээллүүдээ авмаар байна. Оршин суугчид ард түмэн сайн  мэдэхгүй байгаа. Мэдээлэл дутуу байгаа гэдгийг хэлмээр байна. 


Д.Сарангэрэл: - Хишигээ, Тодрол нартай баярлалаа. Батхүү, Төрхүү дарга нар байрандаа сууя. 


Байнгын хорооны дэгийн дагуу бид эхлээд мэдээллээ сонслоо. Одоо дэгийн дагуу Улсын Их Хурлын гишүүд асуулт асуух ёстой. Түүний өмнө би Тодролын саяын хэлж байгаа асуултад хариулъя гэж бодож байна.


Арьс ширний үйлдвэрүүдийг нийслэл хотоос нүүлгэн шилжүүлэх тухай Улсын Их Хурлын тогтоол 2012 оны 12 дугаар сарын 28-нд гарсан. Би үүнийг байн байн хэлээд байгааг анхааралдаа авсан гэж бодож байна. Энэ бол өмнөх Засгийн газрын 4 жилд хийх ёстой байсан ажил үндсэндээ. Одоогийн Засгийн газар ажил аваад дөнгөж эхлээд энэ ажилд  харин анхаарлаа хандуулаад бид нар газар дээр нь очсон. Эмээлт дээр цахилгаан татсан байна. 160 га газрын асуудлыг нь шийдээд өгсөн байна. Томоохон асуудлуудыг шийдсэн. Би улс төржиж юм уу, аль  нэг нам, сайдыг, аль нэг нийслэлийн удирдлагыг өмөөрөх ямар ч санаа агуулсангүй. Энэ жил 4 жилийн хугацаанд хийгдэх ёстой байсан. Хийгдээгүй байна. 


Одоогийн Засгийн газар энэ ажлыг дөнгөж гардаж аваад ажлаа харин хийгээд явж байгаа. Тэгэхээр өнгөрсөн хугацаанд энэ ажлыг яагаад хийгээгүй юм бэ гэдэг асуудал ярьж байна. Энэ бол улс төрийн  хариуцлагыг нь ард түмэн тооцчихсон байгаа гэж бодож байна. Одоо энэ ажлыг хариуцаж байгаа хүмүүсийн тухайд цаг хугацаа орох юм байна. 


Өнгөрсөн 4 жилд хийж чадаагүй, үүнийг 4 сарын дотор юм уу, 1 жилийн дотор хийх бололцоо хэр байдаг юм бол. Үргэлжлүүлээд ажил хариуцсан хүмүүс энэ асуултад хариулна гэж бодож байна.


Харин Тодролын хэлж байгаа хөрөнгө оруулалтын асуудлыг үнэхээр манай сайд маань байж байна, нийслэлийн удирдлагууд байж байна, энэ ажлыг хариуцсан энэ чиглэлээр санаа зовж байгаа ажиллаж байгаа хүмүүс байна. Энэ  хөрөнгө оруулалтыг шийдэх тал дээр ямар санаа оноо байгаа юм бэ гэдгээ маш сайн хэлэх ёстой. Бидэнд ч гэсэн тийм мэдээлэл алга байна. Газар дээр очиж ажиллахад Тодрол, Хишигээ хамт байсан. Манай ажиллаж хариуцсан хүмүүс ямар зүйл хэлж байгаа вэ гэхээр хөрөнгө мөнгөний асуудлыг нь шийдээд өгөх юм бол бид хүлээсэн үүргийнхээ дагуу ажиллахад бэлэн байна. Эдийн засаг хүнд байна, энэ  мөнгийг хаанаас авахыг мэдэхгүй байна гэдэг ийм асуудал ярьж байгаа. 


Нэгэнт бид нар ажил хариуцаж байгаа учраас мэдэх хэрэгтэй, хайх хэрэгтэй, энэ асуудлыг шийдэх ёстой. Тийм учраас би гишүүдийн асуултад хариулахдаа миний асуулт, Тодролын асуултад ажил хариуцсан хүмүүсийг хариулна гэдэгт итгэж байгаагаа илэрхийлье. 


Асуулт асуух гишүүд нэрсээ өгнө үү? Цэрэнбат гишүүнээр тасаллаа. Билэгт  гишүүн.


М.Билэгт: - 2012 оны Улсын Их Хурлын 74 дүгээр тогтоолын хэрэгжилтийн биелэлттэй танилцаж энэ дагуу арьс ширний үйлдвэрүүдийг нийслэл хотоос нүүлгэн шилжүүлэх тухай асуудал ямар хэмжээнд явж байгаа юм бэ гэдгийг ярилцаж байна. Энэ маш чухал. Яагаад вэ гэхээр Хан-Уул дүүрэгт байгаа Харгиа байгууламж бол үнэхээр тэр орчинд амьдарч байгаа иргэд түвшин тайван амьдрах арга байхгүй ба байнгын айхавтар үнэр доор байдаг. Хүн хажуугийн хүнээ ямар нэг байдлаар эвгүй үнэр гаргахад тэрүүхэн хооронд тайван байх аргагүй болдог. Гэтэл байнгын арьс ширний үйлдвэрийн бохирын үнэрт иргэд маань хүнд байгаа. Энэ олон жил яригдаж байгаа. 


2012 оны 12 дугаар сард гаргасан Улсын Их Хурлын тогтоолын хэрэгжилт өнөөдөр 4 жилийн дараа бас ямар байдалтай байгаад байна бид нар газар дээр танилцаад үзлээ. Тэгэхээр одоо би юу гэж асуух гэж байна вэ гэхээр нэгдүгээрт, Батбаясгалан даргаас асуух гэж байна. 2015 онд нийслэлээс 160 га газрыг арьс ширний үйлдвэрийг нүүлгэн шилжүүлэх паркийг байгуулах газрыг олгосон юм байна. Тэгэхээр үүн дээр 2015 оноос хойш нийслэлийн төсөвт суулгаад 1.5 тэрбум төгрөгийг зарцуулаад байгаа юм байна. Энэ зөвхөн юу юунд зарцуулаад байгаа юм бэ? 


Хоёрдугаарт, 2016 онд бас нийслэлийн төсөвт 348 сая төгрөгийг гаргасан юм байна. Тэгэхээр энэ  хоёр нийлээд 2 тэрбум төгрөг байгаа юм. Тэгэхээр өнөөдөр 2 тэрбум төгрөгийг зарцуулаад зөвхөн ямар хэсгийг шийдээд байгаа юм бэ гэдгийг дахиж тодруулмаар байна. Нөгөөтэйгөөр энэ 160 га  газрыг байршуулж олгосон байгаа газрын орчимд цахимаар баахан иргэдэд газар өмчлүүлсэн байгаа, олгосон байгаа. Тэгэхээр энэ бол хэчнээн иргэнд цахимаар газар олгосон юм бэ? Хэчнээн га газар нийтдээ хамраад байгаа юм бэ гэдгийг хэлж өгөөч гэж эхний байдлаар тодруулах гэж байна. 


Нөгөөтэйгөөр бас нэг юм байна. Уг нь эхлээд судалж байгаа нь Улаанбаатар хотын суурьшлын бүсээс бүр гаргая гэж шийдэж байсан юм байна. Тэгээд явсаар байсаар Дарханд байсныг нь мэдээд Дарханы иргэд зөвшөөрөхгүй гэсэн байна. Улаанбаатар хотын иргэд одоо төлөвлөөд байгаа тэр газрыг өөрөө газар өмчилж аваад салхин дээрээ энэ Харгиаг байгуулахыг зөвшөөрч байгаа юм уу гэдэг байна. Дараа нь Багануурт хийхээр шийдвэр гарч байсан юм шиг байх юм. Энэ талаар тодорхой хэмжээнд тодруулаад өгөөч гэж хэлэх гэж байна л даа. 


Д.Сарангэрэл: - Билэгт гишүүнд баярлалаа. Батбаясгалан дарга хариулъя. Дараа нь миний асуулт байгаа, Тодролын асуулт байгаа. Энэ хөрөнгө оруулалтыг шийдэх чиглэлээр манай хуралд оролцож байгаа ялангуяа удирдах ажилтнууд хариулна гэж бодож байна. Дараа  нь би Сэргэлэн сайдыг хөрөнгө оруулалттай холбоотой асуудлаар байр сууриа илэрхийлээч гэж хүсэж байгаа. 


Батбаясгалан даргын микрофоныг өгье. 2 дугаар микрофон.


Ж.Батбаясгалан: - Гишүүдийн асуултад хариулъя. 2.6 тэрбум төгрөг зарцуулсан байгаа гэж мэдээлэл дээр хэлсэн. Би сайхан задлаад нэг бүрчлэн хэлээд өгье. Аж үйлдвэрийн паркийн ТЭЗҮ, ундны усны гидрогеологийн судалгаа, хэсэгчилсэн ерөнхий төлөвлөгөөний тодотгол, технологийн ус хангамжийн зураг төслийн ажил, үерийн барилга байгууламжийн зураг төслийн ажил, цахилгаан хангамжийн зураг төслийн ажил, техник технологийн түвшний үнэлгээ, ундны усны хангамжийн зураг төслийн ажил, авто замын шугам сүлжээний зураг төслийн ажил, инженерийн шугам сүлжээний зураг төслийн ажил, барилга угсралтын үеийн цахилгаан хангамжийн ажил, цэвэрлэх байгууламжийн ТЭЗҮ гэсэн 12 ажилд 2.6 тэрбум төгрөгийн хөрөнгө оруулалт хийж гүйцэтгэсэн байна. Үндсэндээ Эмээлтийн хөнгөн үйлдвэр, технологийн паркийг байгуулах бэлтгэл ажлыг тодорхой түвшинд хангаж явж байна гэсэн ийм байна.


Хөрөнгө оруулалтын ажилд хоёр төрлийн хөрөнгө оруулалт зайлшгүй шаардлагатай байгаа. Түрүүн Тодролын асуусан асуултад нэг нь мэдээж нүүлгэхтэй холбогдуулаад Эмээлтийн тэр олгогдсон байгаа газарт хийх бүтээн байгуулалтад шаардлагатай хөрөнгө оруулалтын ажил энэ нь бол дэд бүтцийн үйлдвэр байгуулах гэсэн. 


Хоёрдугаарт, уг нь бол бүрэн нүүж шилжиж, үйл ажиллагаа зогсох хүртэл өнөөдрийн байгаа Харгиа буюу урьдчилан цэвэрлэх байгууламжаа ямар техник технологийн шинэчлэл хийх вэ гэсэн хоёр төрлийн ажил байгаа. 


Яг өнөөдөр нийслэл Улаанбаатар хот, Нийслэлийн иргэдийн Төлөөлөгчдийн Хурал 2016 оны ээлжит сонгуулиар байгуулагдсан хурал зоригтойгоор хөрөнгө оруулалт хийхэд нэлээн төвөгтэй асуудал үүссэн. Их Хурлын тогтоол 2017 оны 12 дугаар сарын 31-ний дотор нүүлгэх ёстой гээд бид нар Их Хурлын тогтоол зөрчих болоод хэд хэдэн шийдвэрийг зөрчих болоод хөрөнгө оруулалтын асуудал ярихад нэлээн төвөгтэй байдалтай байгаа. Тэгэхээр би нийслэлийн зүгээс манай бүх байгууллага хамтран ажиллаж байгаа мэргэжлийн холбоод маань юу гэж ярилцаж байна вэ гэхээр Их Хурлын түвшинд авч хэлэлцэж байгаа нь, Засгийн газрын түвшинд авч хэлэлцэж байгаа нь маш чухал цаг үеэ олсон асуудал байгаа юм. 


Одоо зоригтой шийдлээ гаргаад хөрөнгө оруулалтаа шийдээд явах нь цаг алдахгүй, энэ нь иргэдийн эрүүл аюулгүй орчинд амьдрах нөхцөлийг бүрдүүлэх юм гэсэн ийм байр суурьтай байгаа. 


Газар олголттой холбоотой ийм асуудал байгаа 2013 онд Улсын Их Хурлаас Улаанбаатар хотыг хөгжүүлэх 2020 он ерөнхий төлөвлөгөөний тодотгол, 2030 он хүртэлх чиг хандлага батлагдахдаа Аргалант-Эмээлтийн суурьшлын бүс бүхэлдээ батлагдсан. Үүнтэй холбогдуулаад Нийслэлийн иргэдийн Төлөөлөгчдийн Хурлын Тэргүүлэгчдээс хэсэгчилсэн ерөнхий төлөвлөгөө батлагдсан. Яг энэ үйлдвэр технологийн паркийг байгуулахтай холбоотой газрын хэмжээ 50 га газар байгаа. Тэгэхээр үндсэндээ бусад 100 гаруй га газар дээр суурьшлын бүс хамтдаа төлөвлөгдсөн байгаа гэдгийг бас хэлмээр байгаа юм. Энэ нэлээн хүндрэлтэй асуудал үүсэх..


Д.Сарангэрэл: - Баярлалаа. Сэргэлэн сайд ажлын хэсгийн микрофон өгье.


П.Сэргэлэн: - Яамны зүгээс үйлдвэрүүдтэйгээ нэлээн олон удаа уулзсан. Үйлдвэрүүдийн ярьж байгаа юмнуудыг манайхан бүгдээрээ мэдэж байгаа. Яг энэ цэвэрлэх байгууламж, аж үйлдвэрийн паркийн асуудлыг манай хот бүх ажлуудтайгаа уялдуулж авч үзэх шаардлагатай учраас яам бол хотыг үүн рүү зонхилж оролцох нь зүйтэй гэсэн байр суурьтай байгаа юм. Сая ярьсан суурьшлын бүсүүдийн асуудал байна, газар олголтын асуудал байна. Эдгээр асуудлууд хоттой зайлшгүй уялдах учраас хотыг энэ асуудлыг хариуцаж зохион байгуулж хийх нь зүйтэй гэсэн байр суурьтай байгаа.


Зайлшгүй энэ асуудлыг яаралтай шийдэхгүй бол манай үйлдвэрүүд хөрөнгө оруулалт хийж чадахгүй, техник технологийн шинэчлэл хийж чадахгүй, гадаадын улс орнуудтай хамтраад сайхан үйлдвэрүүдээ барья байгуулъя гэхээр цаг хугацаа алдаж байгаа ийм асуудал бий. Дээр нь манай эдийн засаг ч гэсэн хүндрэл учруулах гэж гарч ирж байна. Үйлдвэрүүд маань зайлшгүй хөгжих урагшаа явах шаардлагатай байдаг. Хаана буух, хаашаа очих нь мэдэгдэхгүй байдалтай болохоор хөрөнгө оруулалт хүртэл гацах байдалтай болоод байна. Тэгэхээр энэ асуудлыг бид нар өнөөдөр Байнгын хороон дээрээ нэлээн өндөр ач холбогдол өгч ярьж байгаа учраас шийдлийг богино хугацаанд гаргаад  нэг талд нь бушуухан шийдэхгүй бол маш хүндрэл бэрхшээл дагуулах нь. 


Энэ Харгиа цэвэрлэх байгууламжийн хувьд Солонгосчууд 20 сая долларын хөрөнгө оруулалт хийе гэж ярьж байсан. Гэхдээ бид нэгэнт нүүлгэнэ гэсэн шийдвэр байгаа учраас энэ яах вэ гэсэн хүлээлтийн байдалтай байна. 


Эмээлт рүү нүүгээд тэндээ шинэ газраа бүтээн байгуулалтаа хийнэ гэвэл маш их хөрөнгө мөнгө орно, цаг хугацаа орно. Манай үйлдвэрүүд эдийн засгийн хувьд маш хохирол бэрхшээл, цаг хугацаа алдсан ийм ажил болно. Гэхдээ үүнийг маш  хурдтай хугацаанд эхлүүлээд дуусгахгүй бол үйлдвэрүүдийн нөхцөл байдал маш хүнд нөхцөл байдалтай боллоо. Энэ чиглэлээр бид нар Францад ажлын айлчлал хийж байхад Францчууд хөрөнгө оруулалтыг сонирхож байна лээ. Тэгэхээр би хотын нөхдөд Францын холбогдох байгууллагын, банк санхүүгийн байгууллагуудын харилцаа холбоог өгчих нь зүйтэй байх гэж бодож байна. Энэ чиглэлээр та бүхэн маань ажиллая. 


Бид нар Батхүү дарга манайхан нэлээн ярьж байгаа. Хотынхонтойгоо бид нар хамт ажиллаж байгаа. Энэ чиглэлээр өөр хөрөнгө оруулалт хайж олох чиглэлээр манай яам давхар ажиллаж болно. Олон улсын байгууллагууд гаднын улс орнууд нэлээн анхааралдаа авсан төсөл байгаа. ТЭЗҮ нь хийгдсэн төслөө танилцуулаад явах юм бол бас хөрөнгө оруулалтын бололцоо боломж  нээгдэх болов уу гэж бодож байгаа юм. 


Д.Сарангэрэл: - Билэгт гишүүнд 1 минут өгье.


М.Билэгт: - Төрхүү хариулах болов уу хэн хариулах бол. Өнгөрсөн 4 жилүүдэд Харгиаг сайжруулахын тулд 11 тэрбумын хөрөнгө оруулалт хийсэн гэж яригддаг. Эртээд бид нар газар дээр нь үзэж байхад 4.5 тэрбумаар шинэ шүүлтээр хийсэн гээд шүүлтүүрийн тоног төхөөрөмжийг суурилуулсан гээд тэр нь одоо ор тас ажиллахгүй байж байгаа гэж хэлж байсан. Нөгөөтэйгөөр 8 тэрбумыг АСЕМ-ын үеэр тэнд зарцуулсан гэж байсан. Энэ талаар тодруулж өгнө үү. Яагаад вэ гэхээр өчнөөн хөрөнгө гараад байдаг гэтэл үр дүн нь байхгүй байгаад байдаг. Ерөөсөө шүүрэн шанаганд хийсэн юм шиг мөнгө урсаж байна.


Дахиад Сэргэлэн сайдаас тодруулмаар байна. Ер  нь арьс ширний үйлдвэрүүдийг..


Д.Сарангэрэл: - Сэргэлэн сайд хариулна байх. Өнгөрсөн парламент, Засгийн газрын хугацаанд газрынхаа асуудлыг шийдэж чадахгүй би түрүүн оршил үгэндээ хэлж байсан. Аймгаас аймаг руу, нэг газраас нөгөө газар руу нүүлгэх асуудал яригдаад тэгээд газрынхаа асуудлыг шийдэж чадахгүй маргасаар байгаад 4 жилийг алдсан. Бид үүнийг давтах уу, үгүй юу үүн дээр би хариулт өгч мэдэхгүй байна. Мэдээж хэрэг үүн дээр Сэргэлэн сайд маань байр сууриа илэрхийлнэ байх. Дараа нь Төрхүү дарга бэлдэж байгаарай. Сэргэлэн сайд.


П.Сэргэлэн: - Энэ бол үнэхээр цаг хугацаа алдсан ажил боллоо. Ер нь одоо тодорхой шийдэл гаргах нь зүйтэй байх л даа. Суурьшлын бүсэд дахиад хүндрэл. Манай хотынхныг би идэвхтэй сайн ажиллаж байгаа гэж бодож байна. Тэгэхдээ бид нар ер нь нэг талд Монголын төр шийдвэрээ гаргах цаг болчихлоо. Энэ үйлдвэрүүд хүлээсээр байгаад байдал нь хүндэрчихлээ. Хаана үйлдвэрээ барих юм бэ, хөрөнгө оруулалтаа яах вэ гээд бүх юмнууд нь асуултын тэмдэг болчихсон. Манай үйлдвэрүүд маш хүнд байдалтай байна. Тэгэхээр бид зайлшгүй шийдвэр гаргаад тэгээд хотынхон маань юу гэж бодож байгаа юм бэ, эргэн тойронд нь дахиад суурьшлын бүс болгосон бол дахиад хүндрэл. Дахиад хэдэн иргэн өргөдөл өгөөд дахиад асуудал болно. Тэгэхээр аж үйлдвэрийн паркийг ер нь арьс шир, ноосны үйлдвэрүүдийг бид нар яг л байх ёстой стандартынх нь дагуу байх ёстой газарт нь л байлгах. 


Д.Сарангэрэл: - Үнэхээр нөхцөл байдал ийм байгаа. Бас Хан-Уул дүүргийг 12 дугаар хорооныхон шиг ийм асуудал үүсэхгүй гэх тийм газаргүй байгаа. Тийм учраас үүн дээр бид нар шийдэл багатай өмнөх алдааг давтахгүйгээр хийх шаардлагатай байгаа юм. Төрхүү дарга, дараа нь Батбаясгалан даргаас асуусан учраас нэмж хариулъя.


3 дугаар микрофон. 


Ц.Төрхүү: - Энд байгаа хүмүүстээ энэ өдрийн мэнд хүргэе. 


Сая манай Харгиа цэвэрлэх байгууламжийн талаар Батбаясгалан дарга ерөнхийдөө ярьсан байгаа. Харгиа цэвэрлэх байгууламж нээлттэй 45 жилдээ явж байна. 30 жил огт юу ч хийгээгүй энэ байгууламж дээр. Энэ нь хүндрэлтэй юм гарч ирж байгаа юм бид нарт. Сая Билэгт гишүүн маань асууж байна. 11 тэрбум төгрөг огт хийгдээгүй тийм юм байхгүй. Манай дээр тавигдсан юм байхгүй. 8.1 тэрбумыг Төв цэвэрлэх байгууламж дээр тавьсан байж байгаа. Харгиа цэвэрлэх байгууламж дээр тавиагүй АСЕМ-ын үеэр.


Би үүн дээр нэг юм  хэлье гэж бодоод байна. Юу вэ гэхээр одоо бид нар мөн адил Сэргэлэн сайд шиг юм ярих гэж байна л даа гацаад байж байгаа. 2012 онд тогтоол шийдвэрүүд гарчихсан нүүлгэнэ гээд. Бид нар 2012 оноос ерөөсөө их засварын ажил Ус сувгийн удирдах газар хийхгүй байгаа. 2013 оны 8 сард манайд ирсэн түүнээс хойш их засварын ажил хийж чадахгүй байгаа. Зүгээр нэг урсгал засварын ажил хийгдээд тэгээд өдөр тутмын урд хормойгоо авч хойд хормойгоо нөхнө гэгчээр ийм л ажил хийгээд явж байгаа бид нар. Бохирдлын хэмжээ 2-5 дахин их болсон. 


Манай байгууламжийн одоогийн тоног төхөөрөмж, бетон хийц муудсан байгаа. Ийм болохоор үүнийг нэг тийш нь гаргаж өгмөөр байгаа юм. Бид бүхэн их засварын ажил хийгээд эхлэхээр нүүлгэх гэж байгаа байгууламжид яагаад их засварын ажил хийгээд байна гэдэг ийм асуудал тулгараад байна. Үүнийг би өнөөдөр ярьж байгаа дээр албан ёсоор хэлье гэж бодож зорин ирсэн юм. Үүн дээр та бүхэн маань холбогдох газруудад нь хэлж шийдвэрийг гаргаж өгмөөр байна. Баярлалаа. 


Д.Сарангэрэл: - Зүйтэй байна Төрхүү даргаа. Бид нар өнөөдрийн хурлаа хийж байгаа та бүхнийхээ ажлыг алдуулан байж энд бөөнөөрөө цугларч байгаагийн учир  нь хэдүүлээ эндээс тодорхой чиглэл гаргаад шийдвэр гаргадаг Засгийн газартаа тогтоол гаргаад чиглэл өгөх гэж байгаа юм гол зорилго нь тэр. Газар дээр нь бид нар очиж  ажилласан. Энэ асуудлыг шийдэх ёстой нь тодорхой байгаа. Тэгээд шийдлээ гарга гэдэг чиглэлийг Өргөдлийн байнгын хороо холбогдох хүмүүсээ байлцуулаад тогтоол гаргаад Засгийн газарт өгөх гээд байгаа ийм л зорилготой. Тэр дунд саяын Төрхүү даргын хэлсэн саналыг суулгана гэж бодож байна. 


Батбаясгалан дарга.


Ж.Батбаясгалан: - Цахим газар өмчлөлтэй холбоотой маш их хэл ам дагуулж байгаа. Ямар ч тухайн газар дээр нь очиж судалгаа хийхгүйгээр газар цахимаар олгосон. Тэр битгий хэл хадны орой дээр хүртэл газар өгсөн. Тэгэхээр Нийслэлийн зүгээс үүн дээр ажлын хэсэг гаргаад ажиллаж байгаа. Ер нь бол Монгол Улсын хүчин төгөлдөр мөрдөгдөж байгаа хуульд цахим газар олголт гэсэн ойлголт байхгүй. Тэгэхээр энэ хуулийн хүрээнд яг одоо хуулийн дагуу болох ажлын хэсэг ажиллаж байгаа. Манай нэг Засаг даргын орлогчоор ахлуулсан. Энэ хүрээндээ бид нар Эмээлтийн орчмын олгогдсон газрын асуудлыг дахиж эргэж харна. Ялангуяа Их Хурлын тогтоолоор батлагдсан Улаанбаатар хотыг 2020 он хүртэлх хөгжүүлэх ерөнхий төлөвлөгөөнд тодотгол оруулах асуудлыг бид нар судалж байгаа. Тэгэхгүй бол яг өнөөдрийн асуудал хэдэн жилийн дараа ч юм бэ бүү мэд яг эргээд сөхөгдөх ийм асуудал үүсэх учраас энэ асуудлыг ярьж байгаа юм. 


Түрүүн Багануур дүүргийн асуудал яригдсан. Би товчхон мэдээлэл өгөхөд Багануур дүүрэгт үйлдвэр технологийн парк манай нийслэлийн өмчит үйлдвэрийн газар ажиллаж байгаа. Мөн тэнд хөнгөн, хүнд үйлдвэрийн чиглэлээр үйл ажиллагаа явуулах ийм бэлтгэл ажил хангагдан явж байгаа.


Налайх дүүрэгт барилгын материалын үйлдвэр технологийн паркийн манай бүтээн байгуулалтууд хийгдэж байгаа. Багахангай дүүргийн ер нь цаашилбал ерөнхий төлөвлөгөөгөөрөө бид нар Багахангай дүүрэгт бол манай бүх аюултай үйлдвэрлэлүүд тийшээ гарах ёстой гэсэн ийм ерөнхий төлөвлөгөөний хүрээнд байгаа. Логистик төвөө бол Налайх дүүргийнхээ үйлдвэр, технологийн паркаа түшиглээд мөн төмөр замынхаа зүүн зах уруу гэсэн ерөнхий төлөвлөгөөнийхөө хүрээнд бэлтгэл ажил хангагдаад явж байна. 


Д.Сарангэрэл: - Баярлалаа. Цэрэнбат гишүүн.


Н.Цэрэнбат: - Та бүгддээ энэ өдрийн мэндийг хүргээд 7010 иргэнээ төлөөлж оролцож байгаа хоёр иргэндээ баярлалаа гэдгээ хэлье. Өмнө нь Байнгын хороон дээр бид нар яригдаж байсан. Яг өнөөдөр бид нар дээр байгаа мэдээлэл дээр Харгиа ашиглалт нь 30 хувьтай байгаа. Шилжүүлнэ гэсэн учраа засвар үйлчилгээ хийх төсөв мөнгө хүндрэлтэй байгаа гэдгийг дахин сонслоо. Өчигдөр бид нар хотын цэвэрлэх байгууламж дээр очиход энэ үнэхээр Монголын нийслэлийн маань гол хорт хавдар нь цэвэрлэх байгууламж болоод байгаа юм гэдэгтээ санал нэгтэй байгаа юм. 


Өмнө нь би мэргэжлийн хяналтынхнаас асууж байсан. Тухайн үед 19 үйлдвэр байгаа гэж би хэлж байсан. Энэ 19 ямар давуу эрхтэй юм бэ гэдгийг дахин асууя Нийслэлийн мэргэжлийн хяналтаас. Нэгдүгээрт, 24 байгаагаас одоо үйл ажиллагаа явуулж байгаа арьс ширний үйлдвэр нь 10, ноос угаах 4-2 явуулж байна. Энэ аж ахуй нэгжүүд хэдэн онд байгуулагдсан, хэдий хэмжээний татвар төлдөг, хэдий хэмжээний орлоготой, хэдий хэмжээний ажлын байр бий болгодог компаниуд вэ?


Нүүх болохоороо л бараг алтаар барьсан тоног төхөөрөмжтэй гээд байдаг. Гэтэл Япон болон гадны эдийн засгийн байгууллагуудын өгсөн судалгаагаар Монголын арьс ширний үйлдвэрүүд чинь дэлхийн түвшинд хүрэх битгий хэл, үүн дээр нэмэлт хөрөнгө оруулалт хийх  хэрэггүй гэж санал тавьдаг юм байна лээ шүү дээ судалгаан дээр. Үүн дээрээ хариуцлага тооцмоор байна. Яагаад вэ гэвэл 12, 2 гээд тэгээд 100 хүнтэй гэж бодоход энэ бол 1200 хүнийг ажлын байртай болгохын төлөө 7000 ард иргэд хохироод байна. Эрүүл мэндээрээ нэгдүгээрт, ханиад томуу, харшил. Үүнээс болж нийслэл хотод байгаа эмнэлгийн байгууллагуудын ачаалал чинь дийлэхгүй байна. 


Дээрээс нь ард иргэдээс гарч байгаа эмийн зардал, эмчилгээний зардал ажлаасаа чөлөө авч асарч байгаа зардал, харшил амьсгалын замын хорт хавдар удахгүй Улаанбаатар хот болно гээд байгаад энэ нөхөд буруутай. 


Нийлүүлэх ёстой усных нь бохирдол 2-5 дахин байгаад байхад Мэргэжлийн хяналт яагаад зогсоодоггүй юм бэ?


Нэг бол энэ 12 компани чинь тийм бүх эрх асуудлыг нь шийдэх гээд байгаа юм бол Харгиа дээр нэмэлт хөрөнгө оруулалтаа хийгээд Харгиагийн хувийг эзэмш л дээ. Монгол Улсын стандартыг зарим газар нь мөрдөөд зарим нь мөрдөхгүй байгаа бол бид бүгдээрээ явж Их Хурлын гишүүд, Засгийн газрын гишүүд хотын удирдлагууд л буруутай болоод байдаг. Бусад хүмүүс нь яагаад ажлаа хийдэггүй юм бэ? 


Төрийн ажлаа хийгээд цалин авч байгаа юм бол ажлаа хий л дээ. Дээрээс нь  лац ломбо, тоолуур нь ажилладаггүй гээд байдаг. Ажиллуулдаг болохын төлөө та нар шүүх цагдаадаа та нар юмаа гаргаж болдоггүй юм уу? Бусад аж ахуй нэгж зөвшөөрөл алдаа гаргахаар очоод лацдаад ломбодоод шүүх цагдаад өгөөд байдаг юм байна лээ. Энэ 24 арьс шир боловсруулах, 4 ноос угаах үйлдвэрийн Монгол Улсад сүүлийн 10 жилд өгсөн татварыг нь нэгдүгээрт, тоног төхөөрөмжийн үнэлгээг нь, ажлын байрыг нь, олсон ашгийг нь бид нарт мэдээлэл өгөөч. 


Үнэхээр үнэ цэнэтэй аж ахуй нэгж бол төр нь дэмжээд явъя. Үгүй юм бол Улаанбаатар хотод байгаа сая гаруй ард иргэдийнхээ нийтлэг эрх ашгийн төлөө эд нарын үйл ажиллагааг нь зогсоо. 


Аль болгон бид нар бүгд сайхан амьдрах юм бэ, үгүй шүү дээ. Бусдын эрх нөгөөгийнхөө эрхээр хязгаарлагддаг эрх чөлөөтэй, ардчилсан нээлттэй нийгэм байгаад байгаа учраас би ийм хүсэлтэй байна. 


Дээрээс нь бахархууштай юм байгааг хэлэх хэрэгтэй. Батбаясгалан дарга, Төрхүү захирал хоёр сүүлийн 2 сард энэ Ордон дотор цэвэрлэх байгууламжийг яриад явж байгаа. Үүнийг шийдэж өгөхгүй юм бол бид гоё мянга сайхан хоттой байж чадахгүй нь. Цэвэр усны асуудал хүндрээд байна. Дараа нь цэвэрлэх байгууламж нь хүндрээд байна. Ингээд бүх буруутан нь Ус сувгийн газар болоод байна гэдэг дээр нь хариуцаж байгаа байгууллагууд нь тодорхой санал хүсэлтээ хийгээд төсөв..


Д.Сарангэрэл: - Цэрэндаш дарга хариулъя нийслэл, Батхүү даргын суудал дээр суугаад 1 дүгээр микрофон. Дараа нь Нийслэлийн мэргэжлийн хяналтын газрын Байгаль орчны хяналтын хэлтсийн дарга Бат-Өлзий. 


Д.Бат-Өлзий: - Та бүхэнд энэ өдрийн мэнд хүргэе. Бид Нийслэлийн мэргэжлийн хяналтын газраас шалгалтыг жил болгон явуулж ирсэн. Шалгалтын үр дүнгээр бол бохирдлын хэмжээ өмнөх онуудаас буурсан дүнтэй байгаа. Гэхдээ стандарт хэмжээнд очиж чадаагүй нь үнэн байгаа. Үүн дээр Ус сувгийн удирдах газраас хаягдал бохир усанд шинжилгээ хийж дүнг нь Нийслэлийн мэргэжлийн хяналтын газарт ирүүлж хамтарч ажилладаг. 


Үүн дээр өмнөх оны шалгалтаар 15 аж ахуй нэгж зөрчилтэй гарч ирсэн дээр бид 12 672 000 төгрөгийн торгууль тавиад хугацаатай үүрэг даалгавар өгч ажилласан. Мөн Мэргэжлийн хяналтын ерөнхий газраас арьс ширний үйлдвэрүүдийг Шадар сайдаар ахлуулсан ажлын хэсэг гараад бүгдэд нь актыг нь өгч ажилласан юм байгаад байгаа юм. Ер нь аж ахуй нэгжүүдийн биелүүлэхгүй байгаа  дээр өгсөн үүрэг даалгавар шинжилгээний цэвэр ус, бохир усны асуудал дээр тунгаагуур тавьж түр аргацаах хэлбэрээр явж байгаа. Энэ бол нүүлгэнэ гэсэнтэй холбоотойгоор бид ингэж ажиллаж байна. Нүүлгэх шийдвэрийн дагуу бид нүүх гээд байна, энд хөрөнгө оруулалт хийх боломжгүй байна гэсэн  хариу байнга өгдөг. 


Бид үүн дээр хугацаатай үүрэг даалгавар өгөөд торгуулийн арга хэмжээ авч байгаа. Бохир усны хэмжээ Харгиа цэвэрлэх байгууламж дээр бохирдлын хэмжээ нь их очиж байгаа. Үүн дээр хууль зүйн үүднээс шууд зогсоогоод үндэслэл хуулийн заалт дээр байхгүй байгаад байгаа юм. Тэгэхээр гэрээгээр нийлүүлж байгаа усыг авахгүй байх боломж Ус сувгийн удирдах газар дээр бий. Тэгэхээр энэ асуудлаар шийдэх нь зүйтэй байх.


Аж ахуй нэгжүүдийн хөрөнгө тоног төхөөрөмжийн хэмжээ, түүний үнэтэй холбоотой асуудлууд мэргэжлийн хяналт дээр байхгүй. Манайх тэр чиг үүргийг хариуцаж ажилладаггүй байгаа юм. Та бүхэнд баярлалаа.


Д.Сарангэрэл: - Мөнхцэцэг гишүүний микрофоныг өг дөө. 


Г.Мөнхцэцэг: - Энэ сэдэв, энэ асуудал тэртээ тэргүй хурцаар тавигдаж байгаа. Ер нь тэгээд нүүх үү, суух уу, байх уу, байхгүй юу гээд олон эрсдэлүүд дагуулж байгаа ийм л том асуудал л даа. Би Сэргэлэн сайдын сүүлийн мэдээлэл дээрээс нэмэлт асуулт асууя гэж бодож байсан. Бараг хариулчих шиг боллоо. Яасан бэ гэхээр бид нар заавал суурьшлын бүс дахин хийнэ. Шилжүүлэлт хийлгээд байх шаардлага байгаа юм уу, үгүй юм уу. Бид нар ингээд дахиад магадгүй 4 жилийн дараа давтагдах л ийм үйл явдал зохиох гэж байгаа юм биш үү гэж тийм болохоор арай холдуулж нүүлгэх тийм боломжууд байгаа биз дээ. Бид нар энэ дөрвөн уулан дотроо л юманд баригдаад ингээд юм яриад яваад байдаг. 


Гэтэл сая Багануурт байгуулахад бид нар ийм боломжтой, Багахангайд байгуулахад ийм боломжгүй гэсэн юмнуудыг манай  хотынхон мэдээлэл өгч байна л даа. Тэгэхээр яг үнэндээ нүүлгэн шилжүүлэлт хийхэд манай аж ахуй нэгж, энэ үйлдвэрүүд маань өөрсдөө зардал юм дээрээ гэдэг юм уу, энэ шилжүүлэх юм дээрээ өөрсдөө зардлаараа бололцоогоор нүүчих бололцоо юмнууд нь хир хангагдаж байгаа юм бэ гэдгийг Сэргэлэн сайдаас Хөдөө аж ахуйн яамнаас асууя. 


Д.Сарангэрэл: - Баярсайхан даргын микрофоныг, Төрхүү даргаа дахиад нүүлгэе дээ, Батбаясгалан дарга сууж бай. Баярсайхан дарга 3 дугаар микрофон Төрхүү даргын суудал дээр түр солигдоод суучих. Манай танхимын бололцоо нь ийм юм даа. Та нар маань уучлаарай. 


3 дугаар микрофон Арьс ширний үйлдвэрлэгчдийн холбооны тэргүүн Баярсайхан.


Т.Баярсайхан: - Баярлалаа. Өнөөдөр энэ уулзалт зохион байгуулж байгаа нь энэ ойлголтын зөрүүнүүдийг арилгах ач холбогдолтой гэж үзэж байна. Тэгээд зарим гишүүний асуултад хариулъя. Үнэхээр Цэрэнбат гишүүний хэлж байгаагаар энэ ширний үйлдвэрүүд бүрэн эрхтэй, эсвэл Монгол Улсын стандарт, хууль дүрмийг зөрчөөд байдаг ийм юм байдаггүй юм. Монгол Улсын газар нутаг дээр амьдарч байгаа 150-160 мянган малчин өрхийн тэр гаргаж байгаа түүхий эдийг боловсруулаад экспортолдог. Жилдээ 200 гаруй тэрбум төгрөг олж байгаа ийм аж ахуй нэгжүүд байгаа. Аж ахуй нэгжүүдийн хувьд бол. Үнэхээр арьс ширний үйлдвэрүүд өөрсдөө нүүх санаачилгыг гаргаж 2012 оны тогтоолыг гаргуулсан юм. 


Тэгэхээр бид хариуцлагагүйдээ эсвэл тэнд мэргэжлийн хяналтын шаардлагыг биелүүлдэггүй ийм үйлдвэрүүд байхгүй шүү гэдгийг хэлэхийг хүсэж байна. Харгиа цэвэрлэх байгууламж үйлдвэрүүд дээр бид нар хөрөнгө оруулалт хийгээд явах гэхээр нүүх гэсэн шийдвэр гарчихсан байгаа учраас аж ахуй нэгжүүд Харгиа цэвэрлэх байгууламж дээр нэмж хөрөнгө оруулалт хийгээд явахад хүндрэл байгаа юм. Тэгэхээр нүүх газрын байршлын хувьд бол нэгэнт 2 тэрбум гаруй төгрөг хийсэн Эмээлтийн Шар хөцийн хоолойг бид нар хамгийн сайн байрлал гэж үздэг. 


Манай нийт түүхий эдийн масс баруун талдаа байгаа. Нөгөөтэйгөөр бол Багахангай, Багануур гээд ингээд явах юм бол Багануур усныхаа эхэн дээр байж байгаа. 


Багахангай доороо усгүй гээд их олон судалгаагаар энэ Эмээлтийг бид нар авч үзсэн юм. Олон зөвлөх инженерүүд олон мэргэжилтнүүд хамгийн зөв байрлал гэж тогтоосон шүү. Тэгэхээр та бүхнээс хүсэхэд дахин өөр байрлал сонгох гэдэг байдлаар битгий хандаач гэж хүсэж байна. Холдуулж нүүлгэх тал дээр арьс ширний үйлдвэрүүд бид нүүлгэе, нүүгээд өг гэж байгаа нөхцөлд бид нар мөнгө нэхэхгүй байгаа. Бид өөрсдөө нүүе гэж байгаа юм. Нүүх мөнгөө өөрсдөө гаргая гэж байгаа юм. Тэр битгий хэл бид нар Эмээлтийн шинэ суурьшлын бүсэд очоод бид өөрсдөө үйлдвэрээ бариад явъя гэж байгаа. Гагцхүү бид нар дэд бүтцийг нь шийдээд өгөөч гэж байгаа юм. 


Өнөөдөр арьс ширний салбарт 8000 орчим хүн ажиллаж байгаа. Энэ арьс ширний салбараас аймгуудад байгаа түүхий эд бэлтгэн нийлүүлэгчид, бидний гутлыг оёод сууж байдаг, цүнх хувцас оёод сууж байдаг ажилчид энд бүгдээрээ хамааралтай юм. Зөвхөн хорин хэдэн үйлдвэрийн асуудал гэж битгий үзээч гэж хүсэж байна.


Зүгээр үйлдвэрүүдийн хувьд технологийн хувьд өнгөрсөн 4 жил бид нар 90 орчим тэрбум төгрөгийн хөрөнгө оруулалт хийчихсэн. Технологийн хувьд сайжирсан. Өнөөдөр монголчуудын мэддэг Prada гэж брэндийн цүнхийг Монголд боловсруулсан ямааны арьсаар хийж байгаа. Хүнс, хөдөө аж ахуй, хөнгөн үйлдвэрийг яамтай хамтраад бид нар 21:100 хөтөлбөрийн хүрээнд маш их зүйл хийхээр төлөвлөөд явж байгаа. Хоцрогдоод Япон, гадныхны хэлж байгаа шиг тийм зүйл байхгүй гэдгийг хэлэхийг хүсэж байна. Өнөөдрийн миний бариад явж байгаа суудал байгаа цүнх ч монгол хүний бүтээл, монгол хүний сэтгэл оюун шингэсэн ийм зүйл байгаа шүү. Тэгэхээр та бүхэн арьс ширний үйлдвэрийг адлах маягаар битгий хандаач гэж хүсэж байна.


Нөгөөтэйгөөр бас ийм мэдээлэл яваад байгаа юм. Манай түрүүн иргэдэд би хэлсэн. Дандаа цаана нь хятадууд байдаг юм шиг, өдөр ажиллахгүй шөнө ажилладаг юм шиг ийм юм ерөөсөө байхгүй. Харгиа цэвэрлэх байгууламж руу явуулж байгаа үйлдвэрүүдийн бохир ус бол сульфидын болон хромын гэсэн хоёр шугамаар очиж байгаа. Харгиа цэвэрлэх байгууламжид бид нар 1 метр куб усыг 3400 төгрөгөөр төлж цэвэрлүүлж байгаа. Бид нар нийтдээ 7000 гаруй төгрөгийн усны төлбөр төлдөг шүү дээ. Дэлхийд байхгүй өндөр үнээр төлөөд явж байгаа шүү. Тэгэхээр энэ талаас нь биднийг ойлгоосой гэж хүсэж байна. Нөгөө талдаа үйлдвэрлэгчид яг энэ тодорхойгүй байгаа байдал бол бидэнд маш их хүндрэл үүсгэж байгаа. Үйлдвэрлэгч бид нарт хэрвээ газар олгоод өгвөл хэрвээ Эмээлт рүү нүүнэ гээд гарчихвал бид нар ядаж тэнд..


Д.Сарангэрэл: - Баярлалаа. Гишүүд асуулт асууж дууслаа. Одоо санал хэлэх гишүүд нэрсээ өгнө үү? Цэрэнбат гишүүн, Билэгт гишүүнээр тасаллаа. Цэрэнбат  гишүүн.


Н.Цэрэнбат: - Сая Баярсайхан даргын хэлж байгаа дээр стандартаа мөрдөөд явж байгаа аль үйлдвэрлэгчийг арьс шир байна уу, модон эдлэл байна уу бүгдийг нь дэмжинэ Монголын төр нэг талдаа. Яагаад бид ингэж асууж хэлээд байгаа вэ гэхээр өнгөрсөн Өргөдлийн байнгын хороо энэ асуудлыг хэлэлцэж байх үед бид нар  ийм шаардлага тавихад Бат-Өлзий Нийслэлийн мэргэжлийн хяналтын байцаагчийн хэлснээр бохирдлын хэмжээ буурсан боловч стандартын түвшинд  хүрээгүй байгаа гэдгийг бид бүгдээрээ сонссон. Тэгэхээр буруутайгаа өмөөрөхөө боль нэгдүгээрт.


Хоёрдугаарт, тоо худлаа хэлдэггүй юм аль ч оронд. Энэ салбараас хэдэн төгрөгийн ашиг олоод хэдэн ажлын байр хийгээд байгаа юм бэ, түүнээс гарч байгаа хор хохирлыг арилгахад бүх Монголын ард түмний ард иргэдийн татварын мөнгөөр энэ цэвэрлэх байгууламжуудыг шинээр буюу стандартын түвшинд  хүргэхэд хэдэн төгрөг хэрэгтэй байгаа вэ гэдэг тоогоо харах юм бол яг үнэндээ бид нар үнэнд гүйцэгдээд байгаа юм. Түүнээс биш ойлгож байгаа. Монголын олон үйлдвэрлэгч дэлхийн том брэндийг хийгээсэй, олон ажлын байр бий болгоосой гэж байгаа юм. Гэхдээ миний хэлээд байгаа бүгд нийлээд хууль журмынхаа дагуу явахгүй бол гурван жилийн дараа, 10 жилийн дараа Улаанбаатар бол амьсгалын зам, уушгины хорт хавдрын өвчлөл чинь эрс нэмэгдэнэ гэдэг дэлхийн эрүүл мэндийн судалгаа чинь гараад байгаа учраас бид нар энд яваад байгаа юм. Тийм учраас Ус сувгийнхан маань нийслэлийн экологи, байгаль хариуцсан орлогч маань сүүлийн үед идэвхтэй яваад байгаа учраас хэлээд байгаа юм шүү. Түүнээс биш үйл ажиллагаа нь ном журмаараа явж байгаа бүх хувийн ба гадны хөрөнгө оруулалттай аж ахуй нэгжийг Монголын төр дэмжинэ гэдгийг хэлье. Тэгэхээр Бат-Өлзийгөөс асуугаарай. Хэд нь стандартын түвшинд хүрсэн ус нийлүүлсэн бэ гэдэг мэдээллээ албан ёсоор миний нэр дээр ирүүлнэ үү гэж хүсэж байна. Баярлалаа. 


Д.Сарангэрэл: - Цэрэнбат гишүүндээ баярлалаа. 

Өнөөдөр бид ойлголтын зөрүүгээ яг Баярсайхан даргын хэлдгээр арилгаад дор бүрдээ санаа оноогоо гаргаад ингээд Засгийн газартаа оновчтой чиглэл өгье гэдэг ийм байр сууринаас хуралдаж байгаа. Түүнээс биш арьс ширний үйлдвэрүүдээ адалъя гэдэг, аль нэг хүний саналыг илүү давамгай авч үзье гэдэг ийм зорилго байхгүй шүү. 

Билэгт гишүүн.

М.Билэгт: - Тэгэхээр одоо цэвэрлэх байгууламжийг шилжүүлэхэд шаардлагатай хөрөнгө оруулалтыг шийдэх нь чухал байна гэж манай холбогдох хүмүүс хэлж байгаа. Тэгэхээр зэрэг тэнд 450 тэрбум шаардлагатай гэж байгаа. Тэгэхээр зэрэг өнөөдөр 450 тэрбумыг үнэхээр шийдэхийн тулд зарцуулахын тулд нөгөө байгуулах газар маань зөв газар болох ёстой гэж би саналаа  хэлж байна л даа. Энэ нь юу вэ гэхээр дахиад суурьшлын бүсийнхээ салхин дээр нь цахимаар баахан газар олгоод түүнийхээ салхин дээр дахиад Харгиа байгуулах ийм үйлдлийг төр засаг хийж болохгүй гэж хэлэх гэж байна. Тэгэхээр Сэргэлэн сайдаа та арьс ширнийхээ тэртээ тэргүй хаашаа нүүнэ гэнэ бид нар тийшээ нүүхэд бэлэн байна, бид нарт газар олгоод өгдөг, бид нар газар дээрээ очоод өөрсдөө ТЭЗҮ-ээ хийгээд ерөөсөө нүүж очоод ажлаа явуулъя гэдгийг арьс ширний үйлдвэрийнхэн маань хэлж байна. Тэгэхээр зэрэг Сэргэлэн сайдаа үүнийг шийдээд ерөөсөө эд нартай ойрхон шийдвэрийг нь гаргаад цаашид өөрөөр хэлбэл, 50 жил, 40 жил ямар ч асуудал үүсгэхгүйгээр тийм орчныг бүрдүүлж өгөөч. Тэр нь юу вэ гэхээр иргэдийн суурьшлын бүс биш, Багануур ч юм уу, өмнө нь судалж байсан тэр газрууд нь аваачих талаар талаар бодолцож үзээрэй гэдэг саналыг  хэлэх гэж байна. 


Д.Сарангэрэл: - Асуулт асууж үг хэлсэн, асуултад хариулсан санаа оноогоо илэрхийлсэн бүх хүмүүст баярлалаа. Санал хэлж дууссан. 

Одоо бид нарт хоёр ажил үлдсэн байгаа. Нэг нь тогтоолын төсөл, тогтоолын төсөлтэй холбогдуулан ажлын  хэсэг байгуулах ийм хоёр ажил байгаа. Өнөөдөр бол ингээд хэлэлцээд яриад өнгөрөхгүй энэ чиглэлээр ажил хийх нь хамгийн чухал. Тогтоолын төсөлд эндээс бид нар тогтоолын төсөл гаргах юм. Энэ тогтоолын төслийн хугацааг эргэж харах шаардлага үүсэх юм шиг байна. Хэчнээн морины хурдаар ажиллаад цаг хугацаандаа мэдээж хэрэг аль болох  хурдан энэ хугацаагаа яана. Шаардлагатай бол үүнийг сонгох гэдэг ийм асуудал орох юм шиг байна. Энэ яаж ч бодсон ингэж таарах гээд байна. 

Өмнөх 4 жилд хийгээгүй ажлыг одоо ажил хариуцах гэж байгаа хүмүүст цаг  хугацаагаар хэтэрхий шахах юм уу, үгүй бол хариуцлагын асуудал яриад байх бололцоогүй л дээ. Бид нар дөнгөж Улсын Их Хурлын тогтоолыг хэрэгжүүлэх ажлыг Нийслэл, Хүнс, хөдөө аж ахуй, хөнгөн үйлдвэрийн яам барьж аваад ажлаа хийгээд явж байгаа. Тийм учраас тогтоолын төсөл дээр хугацааг эргэж харах гэдэг ийм асуудал орж таарах нь. Гэхдээ энэ ажлыг сунжруулах гэдэг үүднээс биш шүү. Ер нь бол хугацаандаа багтаах чиглэлд нь бид нар ажиллах ёстой. Нэг ийм заалт орох нь.

Мөн арьс ширний үйлдвэрүүдийг нийслэл хотоос нүүлгэн шилжүүлэх хугацаанд үйл ажиллагаа явуулах Харгиа цэвэрлэх байгууламжийн асуудал дээр асуудлыг авч үзэх шаардлагатай болж байна. Би бол Төрхүү даргын тэр саналыг бид анхаарах ёстой гэж бодож байгаа. Өнөөдөр бохирдлын хэмжээг хэллээ шүү дээ. 2-5 дахин бохирдолтой усыг Харгиа цэвэрлэх байгууламжаас гарч байгаа учраас нүүлгэн шилжүүлэх үйл ажиллагаа явагдтал нь энэ Харгиа цэвэрлэх байгууламжийн үйл ажиллагааг хэвийн үйл ажиллагааг хангах ёстой учраас энэ чиглэлд бид нар ямар хөрөнгө оруулалт  хийх юм бэ, юуг нь төр анхаарах юм бэ гэдэг дээр бид нар шийдэл гаргах ёстой болж байна хоёрдугаар асуудал. 

Гуравдугаар асуудал нь хөрөнгө оруулалтын асуудлыг нэг талд нь шийдэх ёстой гэдэг Сэргэлэн сайдын энэ саналыг би тогтоолын төсөлд оруулах ёстой гэж бодож байгаа. Өөрөөр хэлэх юм бол хөрөнгө оруулалтыг Хүнс, хөдөө аж ахуйн яам Засгийн газар хариуцаж энэ асуудлыг шийдэхгүй бол нийслэл үүн дээр чадахгүй гэдгээ манай Батбаясгалан дарга олон удаа хэлж байгаа. Хөрөнгө оруулалтын асуудал ерөөсөө шийдэгдэж чадахгүй байгаа учраас үүнийг төрийн мэдэлд нь өгч эзэнжүүлж байж энэ асуудлаа ярихгүй бол болохгүй юм байна гэсэн. Энэ дөнгөж санал явж байгаа шүү төслөөр. 

Мөн үүн дээр төрийн байгууллагуудын үйл ажиллагааны уялдаа холбоог  хангах шаардлага их байна. Нийслэл юугаа хийх вэ, Хүнс, хөдөө аж ахуйн яам юугаа хийх юм бэ гэдэг асуудлыг тодорхой болгох юм бол эзэнжээд явах, хариуцлага хүлээхэд бас эргээд шаардлагатай учраас ийм заалт оруулъя гэж бодож байна. 

Газрын тухайд үүнийгээ тогтох саяын би Баярсайхан Арьс ширний үйлдвэрүүдийн холбооны тэргүүний үгийг би анхааралдаа авч байна. Байн байн нэг газар яриад газар нь тодорхой биш тэгэхээр бүх хүнд эргэлзээ үүсэж байгаа юм. Үүнийгээ мөн Засгийн газар шийдлээ  гаргаад өгөх ийм шаардлагатай гэсэн  ийм зүйл байна.

Тодорхой шийдэл болгоныг гаргах ёстой. Ус сувгийн удирдах газрын сая би Төрхүү даргын яриад байгаа засварын асуудал дээр их засвар байх юм уу, ямар байх юм бэ гэдгийг шийдэл өгөх ёстой юм байх юм. Суурьшлын бүсийн асуудлыг бүгд ярилаа. Мөнхцэцэг гишүүн ярьсан. Сэргэлэн сайд ярьсан. Билэгт гишүүн ярьсан. Яг одоо дахиад Хан-Уул дүүрэг шиг юм болох юм биш байгаа даа. Эмээлт уруу нүүлгэдэг тэнд нь суурьшлын бүс бий болгоод дахиад Хан-Уулынхан шиг иргэд гомдоллоод ингээд дахиад Сэргэлэн сайд маань Батбаясгалан дарга маань Эмээлтээс арьс ширний үйлдвэрүүдийг нүүлгэе гээд ийм нэг мухлагаас нөгөө мухлаг гэдэг шиг ийм зүйл гаргахгүйн тулд энэ асуудлыг шийдэх ёстой юм байна. Алсыг харж энэ асуудлыг шийдэх ёстой юм байна гэдэг гишүүдийн болон манай ажлын хэсгийнхний хэлж байгаа саналыг би анхааралдаа авах ёстой. Үүн дээр тогтоолынхоо төсөлд оруулъя гэж бодож байна. 


Мөн саяын Цэрэнбат гишүүний санал байгаа. Арьс ширний үйлдвэрүүдийн технологийн шинэчлэл хийх асуудалд анхаарах. Дээр нь Мэргэжлийн хяналтын газрын хяналтын чиг үүргийг тодорхой болгох энэ чиглэл шүү дээ, арьс ширний үйлдвэрийн чиглэлд. Энэ заалтыг мөн оруулах ёстой гэсэн ийм заалтуудыг оруулаад тогтоолын төслөө урьдчилсан байдлаар баталъя гэсэн ийм саналыг оруулж байна. Тогтоолын төсөлтэй холбогдуулан байр сууриа илэрхийлэх гишүүд байна уу? Өөр санал нэмж оруулах, би бол сая гишүүдийнхээ хэлсэн саналуудыг оруулъя гэж ойлгож байгаа. Алга уу? 

Энд Тодролоо манай гишүүд байр сууриа илэрхийлэх ёстой байдаг. Ерөөсөө Байнгын хороо чинь дэгтэй шүү дээ. Дэгээрээ явна. Тэгвэл энэ тогтоолын төслийг баталъя гэсэн  гишүүд маань кнопоо даръя. Санал хурааж байна. 

80 хувийн саналаар Засгийн газарт тогтоолоор чиглэл өгөх төсөл батлагдаж байна. 

Хоёр. Ажлын хэсэг байгуулах тухай

Дараагийн асуудал. Тогтоол батлагдсантай холбогдуулан ажлын хэсэг байгуулагдана. Ажлын хэсгийн ахлагчаар Байнгын хорооны даргын хувьд Билэгт гишүүнийг санал болгож байна. Билэгт гишүүнийг ажлын хэсгийн дарга болгоё гэдгийг зөвшөөрч байгаа гишүүд саналаа хураана. Амарзаяа гишүүн санал байна уу? Гараа өргөхгүй гишүүнээ. Хэдүүлээ яг л хурлынхаа дэгээр. Билэгт гишүүнийг ажлын хэсгийн даргаар баталъя гэсэн гишүүд кнопоо даръя. Санал хурааж байна.

Гишүүдийн 80 хувийн саналаар Улсын Их Хурлын 74 дүгээр тогтоолыг хэрэгжүүлэхтэй холбогдсон энэ ажлын хэсгийг Билэгт гишүүнээр ахлуулан байгууллаа. 

Ажлын хэсэгт орох гишүүдийн саналыг авъя. Үүн дээр Билэгт даргаа, Сарангэрэл гишүүн, Цэрэнбат гишүүн, Сүхбат гишүүн, Б.Энх-Амгалан гишүүн. Ажлын хэсгээ саяын нэр дурдсан гишүүдийн бүрэлдэхүүнтэй байгуулъя. 

Өнөөдрийн хуралдаан үүгээр өндөрлөж байна. Хэдүүлээ ард иргэдийнхээ өмнө тулгамдсан энэ асуудлыг хамтдаа шийднэ гэдэгт итгэлтэй байна. Та бүхэнд баярлалаа. Өнөөдрийн хурал өндөрлөж байна. 

Дууны бичлэгээс буулгасан:

ПРОТОКОЛЫН АЛБАНЫ

ШИНЖЭЭЧ 
                                                      М.НОМИНДУЛАМ

